
ಪುನರುತ್ಥಾನ ದಿನದಂದು ಒಬ್ಬ ವ್ಯಕ್ತಿಯನ್ನು ತರಲಾಗುವುದು
ಮತ್ತು ಅವನನ್ನು ನರಕಕ್ಕೆ ಎಸೆಯಲಾಗುವುದು. ಆಗ ಅವನ ಕರುಳುಗಳು
ಹೊಟ್ಟೆಯಿಂದ ಹೊರ ಚೆಲ್ಲುವುವು. ಕತ್ತೆಯು ಗಾಣಕ್ಕೆ ಸುತ್ತು

ಬರುವಂತೆ ಅವನು ಅದರೊಂದಿಗೆ ಸುತ್ತು ಬರುವನು

ಉಸಾಮ ಬಿನ್ ಝೈದ್ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ. ಅವರೊಡನೆ ಒಬ್ಬರು
ಕೇಳಿದರು: "ನೀವೇಕೆ ಉಸ್ಮಾನ್ ರವರ ಬಳಿಗೆ ಹೋಗಿ ಅವರಲ್ಲಿ ಮಾತನಾಡುವುದಿಲ್ಲ?" ಅವರು

ಉತ್ತರಿಸಿದರು: "ನಿಮಗೆ ಕೇಳಿಸುವ ರೀತಿಯಲ್ಲೇ ನಾನು ಅವರಲ್ಲಿ ಮಾತನಾಡಬೇಕು ಎಂದು ನೀವು
ಭಾವಿಸಿದ್ದೀರಾ? ಅಲ್ಲಾಹನಾಣೆ! ನಾನು ಅವರೊಡನೆ ನಮ್ಮಿಬ್ಬರಿಗೆ ಸಂಬಂಧಿಸಿದ ವಿಷಯಗಳ ಬಗ್ಗೆ
ಮಾತನಾಡಿದ್ದೇನೆ. ಆದರೆ, ನಾನೇ ಮೊದಲು ಪ್ರಾರಂಭಿಸುವುದನ್ನು ನಾನು ಇಷ್ಟಪಡದ ವಿಷಯಗಳ ಬಗ್ಗೆ
ನಾನು ಅವರಲ್ಲಿ ಮಾತನಾಡಿಲ್ಲ. ನನ್ನ ಆಡಳಿತಗಾರನಾಗುವ ಯಾವುದೇ ವ್ಯಕ್ತಿಯನ್ನೂ, ಅವನು ಜನರಲ್ಲೇ

ಅತಿಶ್ರೇಷ್ಠನೆಂದು ನಾನು ಹೇಳುವುದಿಲ್ಲ—ಅಲ್ಲಾಹನ ಸಂದೇಶವಾಹಕರು (ಅವರ ಮೇಲೆ ಅಲ್ಲಾಹನ
ಕೃಪೆ ಮತ್ತು ಶಾಂತಿಯಿರಲಿ) ಈ ರೀತಿ ಹೇಳುವುದನ್ನು ಕೇಳಿದ ಬಳಿಕ: "ಪುನರುತ್ಥಾನ ದಿನದಂದು

ಒಬ್ಬ ವ್ಯಕ್ತಿಯನ್ನು ತರಲಾಗುವುದು ಮತ್ತು ಅವನನ್ನು ನರಕಕ್ಕೆ ಎಸೆಯಲಾಗುವುದು. ಆಗ ಅವನ
ಕರುಳುಗಳು ಹೊಟ್ಟೆಯಿಂದ ಹೊರ ಚೆಲ್ಲುವುವು. ಕತ್ತೆಯು ಗಾಣಕ್ಕೆ ಸುತ್ತು ಬರುವಂತೆ ಅವನು

ಅದರೊಂದಿಗೆ ಸುತ್ತು ಬರುವನು. ಆಗ ನರಕವಾಸಿಗಳು ಅವನ ಬಳಿ ನೆರೆದು ಕೇಳುವರು: "ಓ ಇಂತಿಂತಹನೇ!
ನಿನಗೇನಾಯಿತು? ನೀನು ಒಳಿತನ್ನು ಆದೇಶಿಸುತ್ತಲೂ, ಕೆಡುಕಿನಿಂದ ತಡೆಯುತ್ತಲೂ ಇದ್ದೆ
ತಾನೇ?" ಅವನು ಉತ್ತರಿಸುವನು: "ಹೌದು, ನಾನು ಒಳಿತನ್ನು ಆದೇಶಿಸುತ್ತಿದ್ದೆ, ಆದರೆ ನಾನು
ಅದನ್ನು ಮಾಡುತ್ತಿರಲಿಲ್ಲ. ನಾನು ಕೆಡುಕಿನಿಂದ ತಡೆಯುತ್ತಿದ್ದೆ, ಆದರೆ ನಾನೇ ಅದನ್ನು

ಮಾಡುತ್ತಿದ್ದೆ."
[صحيح] [متفق عليه]

ಉಸಾಮ  ಬಿನ್  ಝೈದ್  (ಅಲ್ಲಾಹು  ಅವರಿಬ್ಬರ  ಬಗ್ಗೆ  ಸಂಪ್ರೀತನಾಗಲಿ)  ರೊಡನೆ  ಒಬ್ಬರು  ಕೇಳಿದರು:
"ನೀವು  ಉಸ್ಮಾನ್  ಬಿನ್  ಅಫ್ಫಾನ್  (ಅಲ್ಲಾಹು  ಅವರ  ಬಗ್ಗೆ  ಸಂಪ್ರೀತನಾಗಲಿ)  ರವರ  ಬಳಿಗೆ  ಹೋಗಿ,
ಜನರಲ್ಲಿ  ಭುಗಿಲೆದ್ದ  ಸಂಘರ್ಷದ  ಬಗ್ಗೆ  ಅವರೊಡನೆ  ಮಾತನಾಡಿ,  ಅದನ್ನು  ಸಂಪೂರ್ಣವಾಗಿ  ನಂದಿಸಲು  ಏಕೆ
ಪ್ರಯತ್ನಿಸುವುದಿಲ್ಲ?"  ಆಗ  ಅವರು,  "ತಾನು  ಸಂಘರ್ಷವನ್ನು  ಇನ್ನಷ್ಟು  ಉದ್ರಿಕ್ತಗೊಳಿಸುವುದಕ್ಕಲ್ಲ,
ಬದಲಿಗೆ  ಸಂಧಾನ  ಮಾಡುವ  ಉದ್ದೇಶದಿಂದ  ಅವರೊಡನೆ  ವೈಯುಕ್ತಿಕವಾಗಿ  ಮಾತನಾಡಿದ್ದೇನೆ"  ಎಂದು
ತಿಳಿಸಿದರು.  ಜನರ  ಮುಂದೆ  ಆಡಳಿತಗಾರರನ್ನು  ಬಹಿರಂಗವಾಗಿ  ಖಂಡಿಸಿ,  ಅವರನ್ನು  ಖಲೀಫರ  ವಿರುದ್ಧ
ಎತ್ತಿಕಟ್ಟಲು  ನಾನು  ಬಯಸುವುದಿಲ್ಲ.  ಏಕೆಂದರೆ,  ಅದು  ಕ್ಷೋಭೆ  ಮತ್ತು  ಕೆಡುಕಿಗೆ  ಸಾಗಿಸುವ
ದ್ವಾರವಾಗಿದ್ದು,  ಅದನ್ನು  ಮೊತ್ತಮೊದಲು  ತೆರೆಯುವವನು  ನಾನಾಗಲಾರೆ  ಎಂದು  ಅವರು  ತಿಳಿಸಿದರು.  ನಂತರ
ಉಸಾಮ  (ಅಲ್ಲಾಹು  ಅವರಿಬ್ಬರ  ಬಗ್ಗೆ  ಸಂಪ್ರೀತನಾಗಲಿ)  ಹೇಳುವುದೇನೆಂದರೆ,  ಅವರು  ಆಡಳಿತಗಾರರಿಗೆ
ರಹಸ್ಯವಾಗಿ  ಹಿತವಚನ  ನೀಡುತ್ತಾರೆ  ಮತ್ತು  ಆಡಳಿತಗಾರರೂ  ಸೇರಿದಂತೆ  ಯಾರೊಡನೆಯೂ  ಅವರು  ಬೆಣ್ಣೆ
ಹಚ್ಚಿ ಮಾತನಾಡುವವರಲ್ಲ. ಅದೇ ರೀತಿ, ಅವರನ್ನು ಯಾರನ್ನೂ ಹೊಗಳಿ ಅಟ್ಟಕ್ಕೇರಿಸುವುದಿಲ್ಲ ಮತ್ತು
ಇಲ್ಲದ್ದನ್ನು ಹೇಳಿ ಮುಖಸ್ತುತಿ ಮಾಡುವುದೂ ಇಲ್ಲ. ಇದು ಅವರು ಪ್ರವಾದಿಯವರಿಂದ (ಅವರ ಮೇಲೆ ಅಲ್ಲಾಹನ
ಕೃಪೆ ಮತ್ತು ಶಾಂತಿಯಿರಲಿ) ಈ ಮಾತನ್ನು ಕೇಳಿದ ನಂತರವಾಗಿತ್ತು. ಅದೇನೆಂದರೆ, ಪುನರುತ್ಥಾನ ದಿನದಂದು
ಒಬ್ಬ  ವ್ಯಕ್ತಿಯನ್ನು  ತರಲಾಗಿ  ನರಕಕ್ಕೆ  ಎಸೆಯಲಾಗುವುದು.  ಆಗ  ಬೆಂಕಿಯ  ತೀವ್ರತೆ  ಮತ್ತು  ಶಿಕ್ಷೆಯ
ಕಠೋರತೆಯಿಂದಾಗಿ  ತಕ್ಷಣ  ಅವನ  ಕರುಳು  ಹೊಟ್ಟೆಯಿಂದ  ಹೊರ  ಬರುವುದು.  ಆಗ  ಅವನು  ಈ  ಸ್ಥಿತಿಯಲ್ಲಿ

ಧಾನ್ಯವನ್ನು ಹುಡಿ ಮಾಡುವ ಗಾಣದ ಕಲ್ಲಿಗೆ ಕತ್ತೆ ಸುತ್ತು ಬರುವಂತೆ ತನ್ನ ಕರುಳಿನೊಂದಿಗೆ ಸುತ್ತು
ಬರುವನು.  ಆಗ  ನರಕವಾಸಿಗಳು  ವೃತ್ತಾಕಾರದಲ್ಲಿ  ಅವನ  ಸುತ್ತಲೂ  ನೆರೆದು  ಅವನೊಡನೆ  ಕೇಳುವರು:  "ಓ
ಇಂತಿಂತಹನೇ! ನೀನು ಒಳಿತನ್ನು ಆದೇಶಿಸುತ್ತಲೂ, ಕೆಡುಕಿನಿಂದ ತಡೆಯುತ್ತಲೂ ಇದ್ದೆ ತಾನೇ?" ಅವನು
ಉತ್ತರಿಸುವನು:  "ನಿಶ್ಚಯವಾಗಿಯೂ  ನಾನು  ಒಳಿತನ್ನು  ಆದೇಶಿಸುತ್ತಿದ್ದೆ,  ಆದರೆ  ನಾನು  ಅದನ್ನು
ಮಾಡುತ್ತಿರಲಿಲ್ಲ  ಮತ್ತು  ನಾನು  ಕೆಡುಕಿನಿಂದ  ತಡೆಯುತ್ತಿದ್ದೆ,  ಆದರೆ  ನಾನೇ  ಅದನ್ನು
ಮಾಡುತ್ತಿದ್ದೆ."

